
Shri Anantanandacharyapranitah Siddhantadipakah

શ્રીઅનન્તાનન્દાચાર્યપ્રણીતઃ સિદ્ધાન્તદીપકઃ

સાકેતાધીશ્વરઃ શ્રીમજ્જાનાકીવલ્લભો વિભુઃ ।
અવ્યાચ્છાશ્વતં રામો ભક્તાભીષ્ટપ્રદો હરિઃ॥ ૧॥
પ્રપન્નાનાં ગતિં  હ્યેકાં જનસન્તારણોત્સુકામ્ ।
વાત્સલ્યરસપૂર્ણાઙ્ગીં   રામકાન્તાં સદા ભજે॥ ૨॥
મારુતિં  વીરવજ્રાઙ્ગં  ભક્તરક્ષણદીક્ષિતમ્ ।
હનૂમન્તં સદા વન્દે રામમન્ત્રપ્રવર્ત્તકમ્॥ ૩॥
રક્ષકં શ્રુતિશાસ્ત્રાણાં યમદુઃખસ્ય ભક્ષકમ્ ।
તક્ષકં મ્લેચ્છયૂથાનાં રામાનન્દં સમાશ્રયે॥ ૪॥
સીતાનાથસમારમ્ભાં શ્રીબોધાયનમધ્યમામ્ ।
અસ્મદાચાર્યપર્યન્તાં વન્દે ગુરુપરમ્પરામ્॥ ૫॥
ધર્મમાર્ગચ્યુતા મૂર્ખા અજ્ઞાનધ્વાન્તપીડિતાઃ ।
પ્રાપ્નુવન્ત્વચિરાન્માર્ગં લબ્ધ્વા સિદ્ધાન્તદીપકમ્॥ ૬॥
આનન્દભાષ્યકાર શ્રીરામાનન્દજગદ્ગુરોઃ ।
સિદ્ધાન્તો વૈદિકો માન્યો વિશિષ્ટાદ્વૈતનામકઃ॥ ૭॥
શાસ્ત્રશ્રુતેશ્ચ સત્સઙ્ગાદાત્મપ્રબોધનાદપિ  ।
સ્વભાવદૂષિતા લોકા ન શુધ્યન્તિ કદાચન॥ ૮॥
પ્રીતિર્નૈસર્ગિકી   કાર્યા હ્યુત્તમશ્લોકવલ્લભે ।
વિષયાસક્તજીવાનાં નાનુરક્તિઃ કદાચન॥ ૯॥
પૂરયેદષ્ટગન્ધેન સિઞ્ચયેત્ પુષ્પવારિણા ।
ખલવદુગ્રગન્ધં ચ પલાણ્ડુર્નૈવ મુઞ્ચતિ॥ ૧૦॥
લૌકિકીનાં હિ વૃત્તીનાં દૈહિકીનાં ચ સિદ્ધયે ।
ઉદાસીનેન ચિત્તેનેતરેષામલ્પસઙ્ગતિઃ ॥ ૧૧॥

સ્વાધ્યાયવ્રતસત્તીર્થદાનયજ્ઞતપાંસિ હિ ।
વિષયાતુરજીવાનાં કુર્વન્ત્યાત્મવિશોધનમ્॥ ૧૨॥
કિન્ત્વાત્મશોધને હ્યેતે ન સ્વતન્ત્રાઃ કદાચન ।
ભગવત્કૃપયા યુક્તાઃ શક્તાઃ સ્યુરાત્મશુદ્ધયે॥ ૧૩॥
નિગમાગમસારજ્ઞા ભક્તાઃ શ્રીરામનિર્ભરાઃ ।
શરણાગતિમેવૈકાં ગૃહ્ણન્ત્યાત્મપ્રસાદિનીમ્॥ ૧૪॥
સકૃદેવ પ્રપન્નાય કૃતા શ્રીરામયાચના ।
સર્વાભયવિધાત્રી સ્યાત્ સત્યં શ્રીમુખભાષણમ્॥ ૧૫॥
ઈશ્વરપ્રણિધાનાચ્ચ ભગવદ્ધર્મપાલનાત્ ।
આચાર્યસંશ્રયાચ્ચૈવ જીવો બન્ધાદ્વિમુચ્યતે॥ ૧૬॥
ભગવદ્ધર્મતત્ત્વજ્ઞાઃ પઞ્ચસંસ્કારસંસ્કૃતાઃ ।
પ્રપન્ના નિર્ભરા રામે વૈષ્ણવા ભુવિ દુર્લભાઃ॥ ૧૭॥
રામાત્ પરતરં તત્ત્વં શ્રુતિસિદ્ધાન્તગોચરમ્ ।
તત્ત્વજ્ઞા નૈવ પશ્યન્તિ તમેવ શશ્વદાશ્રયેત્॥ ૧૮॥
ઇદં હિ સર્વશાસ્ત્રાણાં સારભૂતં રહસ્યકમ્ ।
સર્વાન્તર્યામિણં રામં જ્ઞાત્વા સેવેત શુદ્ધધીઃ॥ ૧૯॥
ભગવદ્ભક્તિહીનાનાં દ્વેષિણાં ચ ગુરોઃ સતામ્ ।
ન શ્રોતવ્યં ન મન્તવયં વાક્યં ભક્તિવિવર્જિતમ્  ॥ ૨૦॥
મમતાશૂન્યચેતસ્કઃ પદ્મપત્રમિવામ્ભસા ।
પ્રારબ્ધભોગપર્યન્તં દેહકાર્યાણિ સાધયેત્॥ ૨૧॥
કાયેન વાચા મનસા ધનેન ચ જનેન ચ ।
રામસેવા સદા કાર્યા ભવપાશવિમોચિની॥ ૨૨॥
વાત્સલ્યાજ્જાનકીદેવ્યાઃ સાધુસદ્ગુરુસેવનાત્ ।
શશ્વચ્છ્રીરામચન્દ્રો  હિ કૃપાપૂર્ણો ભવેજ્જને॥ ૨૩॥
અધિષ્ઠાત્રીં  હિ લોકાનાં સર્વશક્તિશિરોમણિમ્ ।
જ્ઞાત્વા સીતાં મહાદેવીં  નાન્યાં કાઞ્ચિદ્ ભજેદ્ બુધઃ॥ ૨૪॥
રામ એવ પરં બ્રહ્મ તત્સમોઽભ્યધિકશ્ચ કઃ ।
લૌકિકે વૈદિકે ધ્યેયઃ પૂજ્યશ્ચ સ હિ કર્મણિ॥ ૨૫॥

ભગવચ્છક્તિસમ્પન્ના સસુરાસુરમાનવાઃ ।
તેન ત્યક્તેન ભુઞ્જીથા યત્કિઞ્ચ ભુવને સદા॥ ૨૬॥
જ્ઞાનયોગાત્ ક્રિયાયોગાદ્ભક્તિયોગાચ્ચ સર્વથા ।
દૈન્યાદાત્માર્પણં શ્રેષ્ઠં પ્રોક્તં શ્રીરામતોષકમ્॥ ૨૭॥
શ્રવણદ્વારમિત્યાહુર્ભગવત્તત્ત્વબોધકમ્ ।
ઉત્તમશ્લોકવીર્યાણિ નામાનિ શ‍ૃણુયાત્તત્તઃ॥ ૨૮॥
પ્રિયા ભાગવતા યેષાં તેષાં કિઞ્ચિન્ન દુર્લભમ્ ।
વશીભૂતો હરિર્યેષાં હૃદયાબ્જાન્ન સર્પતિ॥ ૨૯॥
દેશાન્ સમાશ્રયેત્ પુણ્યાન્ ભગવદ્ભક્તિવર્ધકાન્ ।
હરેરર્ચાશ્રિતાઁશ્ચૈવ સાધુભિઃ સેવિતાઞ્છુભાન્ ॥ ૩૦॥
અર્ચયેત્ પરયા ભક્ત્યા રામમૂર્તિં  મનોહરામ્ ।
સસીતાં સાનુજાશ્ચૈવ સપાર્ષદાં ચ સાયુધામ્॥ ૩૧॥
ભગવચ્છેષનિર્માલ્યં નૈવેદ્યં ચરણોદકમ્ ।
દુર્લભં બ્રહ્મરુદ્રાદ્યૈરુપાસ્યં ભક્તિવર્ધકમ્॥ ૩૨॥
સેવનીયં સદા વિજ્ઞૈર્વૈષ્ણવૈ રામવલ્લભૈઃ ।
સાધુસદ્ગુરુપાદાબ્જતીર્થં પરમપાવનમ્॥ ૩૩॥
બ્રાહ્મણૈઃ ક્ષત્રિયૈર્વૈશ્યૈઃ શૂદ્રૈર્ભક્તિપરાયણૈઃ ।
સ્ત્રિયા સહૈવ કર્ત્તવ્યં સદા શ્રીરામપૂજનમ્॥ ૩૪॥
પ્રતિબન્ધો ન વિદ્યેત હરેરાધને ક્વચિત્ ।
સર્વપૂજ્યઃ સદા પૂજ્યો રામો ભુવનપાવનઃ॥ ૩૫॥
સૂતકે મૃતકે ચાપિ ન ત્યાજ્યં રામપૂજનમ્ ।
દીક્ષિતેન વિશેષેણ ચોર્ધ્વપુણ્ડ્રાદિકં ક્વચિત્॥ ૩૬॥
આત્મરૂપં સદા નિન્ત્યં સચ્ચિદાનન્દરૂપકમ્ ।
સેવાસુખપ્રદં શશ્વદ્રામાધીનં નિરામયમ્॥ ૩૭॥
સાકેતનાયકો રામો જગતઃ કારણં પરમ્ ।
ક્રિયાઃ સાંસારિકાઃ સર્વાસ્તદધીના હિ નિશ્ચિતાઃ॥ ૩૮॥
દેહાન્તે ચિન્મયં રૂપં શ્રીરામસ્ય પરાત્પરમ્ ।

ધ્યાત્વા રસનયા જલ્પન્ રામનામૈવ મોક્ષદમ્॥ ૩૯॥
પ્રાકૃતં દેહમુત્સૃજ્ય ભિત્ત્વા ભાનોશ્ચ મણ્ડલમ્ ।
ગત્વા શ્રીરામસાન્નિધ્યં પ્રાપ્નુયાદ્ધિ કૃતાર્થતામ્॥ ૪૦॥
માયાતીતે મહાદિવ્યે સાકેતે રામવલ્લભે ।
નિત્યા સ્થિતિઃ સદા ભાવ્યા સ્વાત્મનો યોગિદુર્લભા॥ ૪૧॥
જનાનાં ભ્રાન્તમાર્ગાણામજ્ઞાનધ્વાન્તશાન્તયે ।
શ્રુતિશાસ્ત્રગુહાવિષ્ટતત્ત્વરત્નપ્રકાશકઃ॥ ૪૨॥
સિદ્ધાન્તદીપકશ્ચાયમનન્તાનન્દદીપિતઃ ।
ભૂયાદ્ભક્તજનાનન્દદાયકસ્તત્ત્વદીપ્તયે॥ ૪૩॥
ઇતિ શ્રીઅનન્તાનન્દાચાર્યપ્રણીતઃ સિદ્ધાન્તદીપકઃ સમ્પૂર્ણઃ ।

